විචිකිච්ඡා සහගත චිත්තෝත්පාදයන් කර්මපථවලට සම්බන්ධ වීම

විසයාදිප්පභෙදතො පනෙතෙ ද්වාදසපි වත්ථාරම්මණවසෙන තාව ඡබ්බිධා හොන්ති. තෙසු ලොභමොහමූලා පන දස පඤ්චද්වාරෙ හදයවත්ථුං නිස්සායෙව, මනොද්වාරෙ නිස්සාය වා අනිස්සාය වා ජවනකිච්චං සාධයමානා ඡබ්බිධා. තථා දොසමූලා නිස්සායෙව පන පවත්තන්ති. ලොභමූලා පන අදින්නාදානකාමමිච්ඡාචාරමුසාවාදපෙසුඤ්ඤසම්ඵප්පලාපාභිජ්ඣාසඞ්ඛාතානං ඡන්නං කම්මපථානං වසෙන ඡබ්බිධා. දිට්ඨිසම්පයුත්තා පනෙත්ථ මිච්ඡාදිට්ඨිවසෙනාපීති සත්තවිධා හොන්ති. දොසමූලා පන පාණාභිපාතාදින්නාදානමුසාවාදපෙසුඤ්ඤඵරුසසම්ඵප්පලාපබ්‍යාපාදවසෙන සත්තවිධා හොන්ති. දසන්නම්පි පනෙසං ද්වාරකම්මවසෙන චෙව වීමංසාවජ්ජිතාධිපතිත්තයවසෙන ච කුසලෙ වුත්තනයෙන විභාගො වෙදිතබ්බො. එකන්තහීනත්තා හීනත්තිකභෙදො නත්ථි. ආරම්මණාධිපති පනෙත්ථ ලොභමූලෙසු එව, න ඉතරෙසු, මොහමූලෙසු පන සහජාතාධිපතිපි නත්ථි, තථා කම්මපථභෙදොපි. න හි පවට්ටමානං කඤ්චි අධිපතිං කරොති. දොසො වා සවිසයං, විචිකිච්ඡාචිත්තඤ්ච පටිපත්තිමන්තරායකරත්තෙන දුච්චරිතහෙතුභූතම්පි පාණාතිපාතාදීනං දොසලොභමූලචිත්තෙහෙව සන්නිට්ඨාපනියතො කම්මපථභෙදං න ගච්ඡති, පුබ්බභාගෙ එව පන හෙතු හොති. තෙනෙවස්ස අපායහෙතුතා පඨමමග්ගවජ්ඣතාති දට්ඨබ්බං. අතීතාදිභෙදතො පන ද්වාදසන්නං පච්චෙකමනන්තතා, සෙසො ච විනිච්ඡයො කුසලාධිකාරෙ වුත්තනයෙනෙව වෙදිතබ්බොති. (මොහවිච්ඡෙදනී)
